
KULTURKRITIKA

Voltaia Zumaiako hirukote gaztea da. 
Itaka eta Got Ham taldeetako errautse-
tatik sortu zen 2014an. Hala ere, hain 
ibilbide motzean zeresana ematen ari 
dira beraien ingurunean, rock gogor eta 
arriskutsuenaren eremuan eta hainbat 
hedabide espezializatuetan. Voltaia ize-
neko lehen lan auto-ekoiztuak (kopia 
gutxi batzuk argitaratu zituzten) stone-
rrean zeukan oinarri nagusia: benetako 
power-trio-a izatearen energia, errit-
mo pisutsu eta monolitikoak, eta kutsu 
oso zikineko gitarra riff  bereizgarriak, 
batez ere. Bestalde, hirukotearen aho-
tsa eta erdietsitako erregistroak ez dira 
edonolakoak; eta punkarekiko zein er-
dizkako tempoekiko hurbiltasuna era-
kusten zuten.

 Talde hasiberriek, mediati-
koak ez diren hiriguneetatik 
abiatuta, ezagun bihurtze-
ko dituzten zailtasunak poli-
ki-poliki saihesten joan dira, 
Voltaiakoek dakiten modu one-
nean: sinesten duten horretan 
gogor lan egiten, publikoaren 
onespena bilatzeari bizkarra 
emanez. Beraientzat sortu eta 
garatzen dituzte kantuok eta 
horrek bihurtzen du taldea si-
nesgarri eta egiazko.
 Orain bigarren lanarekin da-
toz eta zazpi kantuko estreina-

ko lanak gogoz utzi zituenak asebeteko 
ditu. Euskaraz abestutako hamaika kan-
tu, gordinak guztiak, eta stonerraren 
osagarriak nagusi izan arren, asko du-
tenak barrura begiratzetik eta esperi-
mentatzetik. Ioi, neutroi eta elektroien 
eztandak voltaia sor dezake leku as-
kotan; baina olatuek, kostaldeko hai-
ze bortitzek eta hiru musikazale amo-
rratuen sormenek ere hori eta gehiago 
piztu dezakete. Inoiz taldekideek edo 
haien hurbilekoek taldea stoner-punk 
band gisa definitu badute ere, hori motz 
gelditu da dagoeneko. Izan ere, estilo 
askotatik edateaz gain, kantuek garapen 
eta erritmo aldaketa ugari dute. Bistan 
da hirukoteak kantuak idazten eta gara-
tzen izugarri disfrutatzen dutela.
 Ikuskizun kantuak stonerraren pa-
troi guztiak betetzen ditu; Ez dugu men 
egingo rockzaleek eta stonerrek autoa 
gidatzeko ezin aproposagoa da; Bizioak 
stoner monolitikoena 70eko hamar-
kadako talde handienekin eta progre-
siboekin ezkontzen du; Ukabilak eta 
Uholdeak, gogorrak izanik, asko dute 
hard-rocketike eta psikodeliatik; baita 
Medusak ere baina azken honek metala 
ere badu helmuga; Otsoa ardiz jantzita 
flitschetako balada gordina da; eta Hil 
baino lehen punk-rock gogorrenetik 
abiatu eta ia industriala bihurtzen den 
torpedo itzela. n

